
FARIINTA MUSHARRAXA MUDANE C/RAXMAAN C/SHAKUUR WARSAME

WAlAAlAHAygA SooMAAlIyEEDoW

Doorashadda sanadkan la qaban doono waxaay saameyn ku yeelan doontaa mustaqbalka jihada ay Soomaaliya 
u dhaqaaqeyso. Waddanku waxa uu taagan yahay waddo kala-beyr ah. Baahida loo qabo isbadel wax ku ool ah, 
waxay ku xiran tahay jihada looga dhaqaaqo meesha hadda la joogo. Waxaa lagama maarmaan ah in loo istaago 
isbedel lagu abuurayo rajo siyaasadeed laguna soo nooleynayo hankii qaran iyo ruuxdii wadaniyadeed oo uu 
maamulka haatan jiraa lumiyey afartii sano ee la soo dhaaafay. Inkastoo xoogaa horumar ah lagu talaabsaday 
afartii sano ee la soo dhaafay, hadana weli wadanku waxa uu wajahayaa caqabado ballaaran oo ay ka mid yihiin,;

1- Deganaansho la’aan siyaasadeed 2- Amniga oo sii xumaaday 3- Musuqmaasuqa oo ku baahay dhammaan 
hay’adaha dowladda ilaa iyo madaxda ugu sareysa 4- Kalsoonidii shacabka ay ku qabaneen dowladda oo luntay 
5- Shaqo la’aan baahsan oo rajo beel iyo niyad jab ku riday dhallinyarada dalka iyo dibadaha wax kusoo bartay 
ee dalka kusoo noqday, gaar ahaan haweenka oo meel cidlo ah kusoo dhacay. Intaasoo idil waxay dhashay 

hanjab qaran iyo himilo la’aan ummadeed. 

Tabardarida hay’addaha  dowlada oo aan awoodin qabashada waajibaadka aasaasiga ah ee loo xilsaaray waxay 
tusaale cad u yihiin in uu hogaanka haatan jira ku fashilmay mas’uuliyadii loo igmaday afartii sano ee ina dhaaftay.  

AjENDAHA ISKUTASHI: 

Doorashada madaxtinimo ee sanadka dhici doonta waxay dadka Soomaliyeed iyo saaxibadda beesha caalamka 
siineysaa fursad mar kale lagu abaabulo mustaqbal salka ku haya sharciyad cusub oo lagu dhiso, laguna dhaqaajiyo 
Soomaali Dadkeedu isdeeqaan dawladeeduna iswadi karto. 

Si looga mira-dhaliyo hindisaha siyaasadda cusub, ololeheyga doorashadu waxa uu soo diyaariyey qorshe ku 
dhisan aragti cusub oo aan ugu magac daray ISKUTASHI kana kooban qodobbo dhowr ah oo ay ku urursanyihiin 
faahfaahinta wadooyin lagu hirgelinayo aragtida cusub ee ISKUTASHI

Waa in aan wadajir uga shaqaynaynaa sidii aan u meel marin lahayn aragtidda ISKUTASHI si aan qarankeena 
dib ugu dhisano inagoo wadajirna, dhaqaalaheena uga xorayno xanibaada. Waa in aan ka daalin inta aynu isku 
filaasho ka gaarayno oo aan gunimadda ku tiirsaanta ka baxayno. Waa in aan wadajir u hawlgalnaa inta aan ka 
xaqiijinayno in ruux kasta oo inaga mid ah uu waajibkiisi dal dhis gutaa cabsi iyo argagax la’aan. Barnaamijkan 
siyaasadeed ee ISKUTASHI  wuxuu u jawaabayaa xaalada siyaasadeed ee uu dalka marayo.

CAqlIyADDA KA DANbEySA (ISKU TASHI).

Aragtida ISKUTASHI waa natiijo ka dhalatay la tashi sal-ballaaran iyo wada sheekeysi saraaxa leh oo lala yeeshay 
bulshada qeybaheeda kala duwan sida; siyaasiyiinta, hogaamiyeyaasha maamulada federaalka xubnaha ka ah, 
ururada bulshada, culumaa-uddinka, xisbiyada siyaasadda, qurbo joogtada iyo dad kale oo badan. Wadatshiyo 
qaatay 3 billood ayaan xoogga saaray aadna ugu mashquulay la tashi aan la sameynaayey qeybaha kala duwan ee 
bulshada Somaliyeed ka koobanyahay, waxa dhacay shirar, dood cilmiyeedyo, kulamo dibadaha aan kula qaatay 
qurbo joogta Somaliyeed, si aan u dhegeysto una soo ururiyo aragtidooda ay ka qabaan mustaqbalka Soomaaliya 
iyo dariiqa ay tahay in loo jiheeyo.

Waxay dadka aan la kulmay dhamaantood ka mideysnaayeen wel-wel ka ay ka qabaan is aamin la’aanta 
Soomaalida dhextaal iyo isku tashi la’aanta aayahooda , waana taas tan igu dhalisay inaan soo bandhigo 
aragtida ISKUTASHI, iyadaas ayaana laga dheehan doonaa mabaadii’da hageysa, gun-dhigna u noqon doonta 
maamulkayga afarta sano ee soo socota haddii la i doorto.

Wada tashiga waa si wadi doonaa inta aan fulinta ISKUTASHI ku guda jirno

Wadajir ayaan ku xaqiijin karnaa Soomaali Isdeeqda dawladeeduna is bixin karto. 

U Codeey C/raxmaan C/shakuur 

aRagTIDa Isku TashI.

Aragtida uu barnaamijka ISKUTASHI hiigsanayo waa in la helo “Soomaaliya oo xasilan, wadajirta, federaal ah, 
isku filan, la xushmeeyo, ahna xubin masuul ah oo bulshadda caalamka ka tirsan”.

Si aragtidaan looga miro dhaliyo ololeheyga doorashadu waxaa uu soo bandhigayaa barnaamij siyaasadeedkii ugu 
horreeyey ee ka kooban shan Ajende siyaasadeed oo waa weyn, kuwaasi oo saldhig u noqon doona mabaadii’da 
hagi doonta maamulkeyga. Shan tan ajende oo isu geyntooda aan u bixinay ISKUTASHI, waxaa aasaas u ah, ayna 
ka dhalatay qiimeyn cilmiyeysan oo aan ku sameynay xaaladda hadda taagan iyo wada tashi qoto dheer oo aan 
la yeelanay dhamaan qeybaha kala duwan ee ay ka koobantahay bulashada Somaliyeed.

Shantan ajande siyaasadeed kama dhigna in ay ku urursanyihiin dhamaan mushkiladaha wajiyada badan ee 
Soomaaliya ka jira, waxaana ay u furan yihiin dood iyo dib u eegis joogta ah. Si kastaba ha ahaatee, waxa aan 
aaminsanahay in ay soo koobayaan arrimaha buddhigga u ah Dad isdeeqa iyo Dawlad iswedi karta ee gundhigga 
u ah aragtid ISKUTASHI.

I.. XasILOOnI sIyaasaDeeD IyO WaDaJIR qaRan

 ( KolKII Ay CEElAlyo HESHIISo AyEy XoolAlEEy bIyo CAbbAAN)

Arrinka loogu baahi badanyahay, ahna caqabadda ugu weyn ee uu wadanku wajahayo, kaasi oo ah kan ay wax 
kastaa ku soo biyo shubanayaan, waa baahida loo qabo is aaminaad ummadeed  iyo midnimo siyaasadeed.  

Tallaabada koowaad ee loo qaadayo ka miro dhalinta aragtida ISKUTASHI, waa xaqiijinta in ay dadka Soomaaliyeed 
si isku mid ah u fahmaan Mustaqbalka dalkooda iyo dhanka loo jiheynayo siyaasadda. Taa micneheedu waa 
furista dood siyaasadeed qaran iyo dib u heshiin dhab ah oo ay bulshadu sal u tahay iyaddoo loo noqonayo habkii 
soo jireenka ahaa ee nabad dhalinta loo raaci jirey.

Iyaddoo laga tusaale qaadanayo aragtida ISKUTASHI, waxaan dooneynaa inaan dhalinno dib u heshiin wada 
hadal isugu keenta dhamaan beelaha xurguftu ka dhexeyso iyo kooxaha wax tabanaya, si ay uga doodaan si dhab 
ahna uga heshiiyaan isuna cafiyaan si loo dhiso dareen bulsho Soomaaliyeed oo cusub. Waxa aan rumeysnahay 
in deganaansho siyaasadeed iyo nabad waartaa  ku xiran tahay dib u heshiisiin dhab ah. Helitaanka xasilooni 
siyaasadeed oo sal-dhigta waxa aasaas u ah, in siyaasadda laga dhigo mid salbalaaran oo loo wada dhan yahay, 
lagana waantoobo siyaasada isbixinta iyo faquuqa.

Waxan rumaysnahay in caqabada ugu weyn ee ka hor imaanaysa dadaalka dib u soo nooleynta Qaranka iyo 
ilaalinta amniga ay tahay ku loolanka awooda siyaasadda iyo maamulka ilaha dhaqaalaha ee heer federal iyo 
heer dowlad goboleed labadaba, iyo sidoo kale maqnaashaha maamul karti leh oo hawshii loo igmaday kasoo 
dhalaala.

Si loo daweeyo caqabahaas aan soo sheegnay, waxaa lagama maarmaan ah, in la helo dood qaran oo dhalin karta 
faham guud oo shacabka iyo hogaanka  siyaasadeed ay isku u jeedo iyo qasad ka noqdaan habka loo maareynayo 
loolanka siyaasadeed, maamulida ilaha dhaqaale taasoo wada hadal iyo is qancin ku saleysan.

Aragtida ISKUTASHI waxa ay sameyn doontaa istiraatijiyad guud oo qasadkeedu yahay dawo u helidda 
khilaafaadka iyo is aamin darrida ka dhex jirta Somalida, taasi oo loo marayo wadatashi, dood qaran oo saraaxa 
leh, siyaasad loo dhanyahay oo aan cidna laga tegin, lagana tashan.

A- HIRgElINTA NIDAAMKA XISbIyADA bADAN Iyo DooRASHo qoF Iyo CoD 
AH.

Aragtida ISKUTASHI waxa ay xanbaar santahay khariidad siyaasadeed ku asteysan waxa la qabanayo inta u 
dhexeysa sanadka 2016 illaa 2020, taasi oo salka u dhigeysa waddo cad oo Soomaaliya 2020 ku gaareyso 
doorasho qof iyo cod ah, iyo sidoo kale soo dhameytirka waaxyaha kale ee qeybta ka ah geedi socodka dib u soo 
nooleyda qaranka.

Hadafka khariidad siyaasadeedku waa qabashada doorasho guud oo dadweynuhu ka qeyb galaan sanadka 2020, 
taasi oo  loo raacayo nidaam doorasho ku saleysan dastuur iyo Baarlamaan federaal ah oo ka kooban laba aqal oo 
Soomaaliya yeelato. Haddii uusan waqtigu saamaxeyn in tirakoob la sameeyo ka hor doorashada 2020, waxaa la 
diiwaan gelinayaa codbixiyayaasha. Doorashadu waxaa ay awood siineysaa dhamaan Soomaalida qaan-gaarka 
ah iney si buuxda u isticmaalaan xuquuqda ay u leeyihiin ka qeyb galka geeddi socodka siyaasadda dalka. 
Doorasha dhaceysa sanadka 2020 waxaa loo wada codeynayaa labada aqal ee uu ka koobanyahay baarlamaanka 
federaalka ah ee Soomaaliya.

Aragtida ISKUTASHI waxaa ay xoogga saareysaa nidaaminta siyaasadda, iyadoo soo bandhigeysa dood 
faahfaahsan oo la xiriirta nidaamka doorashada 2020 iyo abuurista bey’ad ku habboon in lagu loolamo, taasi oo 
u saamexeysa axsaabta siyaasadda iney isu abaabulaan doorashada dheceysa sanadka 2020.

Waxaa la sameyn doonaa xeerar nidaaminaya federaaleynta, doorashooyinka iyo geeddi socodka dib u dhiska 
dalka, sida xeerka muwaadinnimada iyo kan doorashooyinka iwm, kuwaasi oo ay ka mid tahay go’aan ka gaarista 
nidaamka doorasho ee ku habboon in loo maro doorasho ku dhisan qof iyo cod sanadka 2020.

b- FEDERAAlEyNTA WADDANKA.

Kadib soo gudbinta talo soo jeedinta guddiga xuduudaha iyo federaaleynta ee la xiriirta xaaladda ay ku 
suganyihiin maamul goboleedyadda xubnaha ka ah dowlada federalka, xukuumadu waxay diyaarineysaa hab-
raac sharciyeedka lama huraanka u ah in dawlad goboleedyadu ku meel gaarka in ay u dallacaan xubinnimo 
buuxda.

Dawladaha xubnaha ka ah federal waa inay hoos u dejiyaan awooda iyagoo abuuraya dowlada hoose oo sharci 
ah, la soo doortay, loona dhan yahay. Marka si buuxda loo aqoonsada dawlad goboleedyadda ku meel gaarka 
ee hadda jira inay xubin buuxda ka noqdeen federaalka ayaa la dhameystirayaa sameynta guddiga dowlad 
goboleedyadda ka dhexeeya.

C- DHAMEySTIRKA gEEDDI SoCoDKA DIb U EEgISTA DASTUURKA.

Dastuurka federaalka ku meel gaar ah waxaa kujira meelo uu  gaabis ka yahay iyo fursado loo adeegsan karo isku 
soo dhoweynta danaha is diidan ee hardamaya. Mustaqbalka Soomaaliya oo nabad noqota waxaa ay ku xiran 
tahay hadba sida loola maareeyo meelaha gaabisku ka jiro iyo sida looga faa’iideysto fursadaha jira.

Soomaaliya waxa ay qaadatay nidaam Federaal ah, iyada oo ka baxday nidaamkii dowlada dhexe oo taladu urur-
saneyd. Dastuurka oo la bedelo oo keliyihi kuma filna, in wadan dagaal ka soo kabanaya uu ku bedelo nidaamkii 
dowlad dhexe ee taladu urur-saneyd,  mid cusub oo federal ah, kaasi oo awooda u qeybinaya dawlada dhexe iyo 
dawlad goboleedka.

Waxaa ay u baahan tahay in la isla fahmo in dowladnimadu tahay isu tanaasul, hay’adaha dowliga ahna ay 
u baahan yihiin in lagu ilaaliyo xeer iyo dastuur. Su’aasha ugu muhiimsan ee dhamaanteen jawaabta inooga 
baahan waxay tahay side siyaasadeen u fariisin karnaa u nidaamin karnaa.

Hadaba aragtida ISKUTASHI waxay xaqiijineysaa dhameystirka dastuurka ku meel gaarka ah iyo sidoo kale 
dhismaha maxkamadda dastuuriga ah. Aragtidu waxa ay xoogga saari doontaa diyaarinta jawi ku haboon in 
looga wada hadlo maareynta qaabka ay dowladda dhexe iyo maamul goboleedyadu u wadaagayaan dakhliga iyo 
khayraadka dalka. Habsami socodka howlaha waxa afartii biloodba mar dib u eegis ku sameeya guddiga Maamul 
goboleedyada ka dhexeeya (Inter State Commission).

II. DIB u DhIska hay’aDaha aMnIga IyO DIB u haBayTa 
gaRsOORka.

Sugidda amniga iyo nabadgelyadu waa qodob halbowle u ah habsami u socodka Dowladnimo ee Soomaaliya. 
Waxaan cad in ciidamada xooga dalka ay heysato, mushaar la’aan, qalab la’aan iyo xushmad la’aan is biirsatay, 
Taasi waxa ay dhalisay in AMISOM, shirkadaha amniga gaarka loo leeyahay iyo kuwa amni la’aanta ku danaysta 
ay dowladdu ku fiirsato , amnigiina uu dayacmo, booliskii iyo milaterigiina ay noqdeen kuwa aan lahayn tayo 
wanaagsan laguna haleyn karin sugidda amniga dalka.

Maadaama ay siyaasaddu qeyb ka tahay hab dhaqanka bulshada Soomaaliyeed, qabiilkuna uu arrintaa saameyn 
weyn ku leeyahay, dhaqan ahaan, amnigu waxaa uu xiriir la leeyahay siyaasadda. Ajendaha sugidda amniga ee 
aragtida ISKUTASHI wuxuu mudnaanta koowaad siin doonaa dhismaha ciidan qaran, xirfad iyo tababar leh, 
akhlaaq wanaagsan, sharciyadda siyaasada u hogaansan, awood u leh sugidda amniga.

Dhanka kale, waxyaabaha fashalka ku keenaya ciidama waa ay badan yihiin waxaana aan ka xusi karnaa 
qodobadan soo socda:

• Aragti la’aan iyo mudnaan siin la’aan dhismaha iyo maalgelinta ciidanka qalabka sida ee Soomaaliya. 

• Is afgarad siyaasadeed oo aan ka dhex jirin dowladda federaalka iyo dawlad goboleedyadda qaabka, 
baaxada iyo hanaanka sharci ee uu ciidanka xooga dalka yeelanayo. 

• Maamulka hada jira ma uusan siinin mudnaan ku filan dib u habeynta ciidanka xooga dalka, kamana 
tala gelin dawlad goboleedyada dib u habeynta hay’addaha amniga, taasi waxay keentay in maamulada 
gobolada ay ka aamin baxaan ciidanka xooga dalka una arkaan maleeshiyo beeleed deegaano gaar ah ku 
kooban iyo Alshabaab iyo qaswadayaal kale oo ku dhex jira kuna dhex milmay ciidanka qalabka sida.

• Waxaa intaa dheer in taliyayaasha ciidanka ay yihiin kuwo aan waaqaca dhabta ah la jaanqaadi karin, 
hogaanka siyaasadeedna wuxuu gabay awooddii go’aan qaadasho iyo tii meel marin. 

Hadaba si is bedela loogu sameyo hay’adaha amniga Soomaaliya waxaa loo baahanyahay in la dhiso hay’ad 
amni oo u habeysan qaab federal, iyadoo isku xirnaanta siyaasadda iyo Amniga ay wadahadal iyo wadatashi sal 
u yihiin. Helitaanka siyaasad amni ayaa tiir dhexaad u ah hurumar dhanka amniga ah oo la gaaro.

Al-Shabaab waxaa ay ka faa’iideysatay maamul xumida dowladda federaalka ah ee Soomaaliya , waxaana ay ku 



Abdirahman Abdishakur Warsame  - 5

kobocday tabashooyinka ay dadku dowladda ka qabaan. Cudurka  keenay Al-shabaab waa natiijo ee ma ahan 
asalka mushkilada. Shabaabna ma sababin in qabaailku is dilaan ama dawlada federal iyo maamul gooleedyadu 
is diidan. Waa in aan si dhab ah u wajahnaa asalka mushkilada si dagaalka argagixiso la dirirka ahna loogu bedelo 
dagaal xasilooni raadin ah oo ay aminga, maamulka iyo horumarku isla socdaan. Si loo daweeyo arrimahaas 
muhimka aragtida ISKUTASHI waxaa ay muhimadda siineysaa qodobada soo socda:

1. Waxaan wanaajin doonaa xaaladda nololeed ee ciidamada qalabka sida, iyadoo la siinayo mushahar 
joogta ah, qalab ay ku howl galaan, tababar lagu xoojinayo xirfadooda iyo in niyadooda sare loo qaado.

2. Waxaan dib u eegis iyo dib u habeyn ku samayn doonaa qaab dhismeedka hay’adaha amniga iyo kuwa 
cadaaladda si daahfuran loogu meel mariyo nidaam lacag bixinta, saadka ciidanka, wax soo iibsiga, la 
socodka iyo kormeerka maaliyadda ku baxda ciidanka.

3. Waxaan iswaafajin doonaa siyaasadda iyo qaabdhismeedka hay’adaha amniga ee heer federal iyo 
maamul goboleed. Waxaan mudnaanta siin doonaa nidaam ku dhisan hoos ka soo dhiska iyo hoos u soo 
dejinta tayadda iyo xirfadda hay’adaha amniga, taasi oo salka ku haysa muwaafaqo ka dhexeysa qeybaha 
siyaasadda oo ay isku afgartaan hadafka laga leeyahay hay’adda amniga, qaybaha ay ka kooban yihiin, 
kharashka ku baxaya iyo la xisaabtanka ciidanka qalabka sida heer federal iyo heer maamul goboleed 
labadaba, iyaddoo la isu dheelli-tirayo ciidanka xoogga, kan daraawiishta, booliiska, nabad sugidda iyo 
ciidanka ilaaladda xeebaha, kuwa asluubta iyo dhammaan qeybaha kala duwan ee ciidan dowladeed iyo 
mid maamul goboleedba. 

4. Waxan is waafajin doonaa kaalinta guddiga madaxa banana ee Amniga Qaranka, sida uu qeexayo 
dastoorku iyo kaalinta Golaha Amniga Qaranka. Muhiimad gaar ah waxaan siin doonaa baahida loo qabo 
dhismaha ciidam milateri oo la isku waafaq sanyahay oo ay ugu horeyso in la garawsado xaasaasiyadda 
siyaasadeed ee ay leedahay dib u habeyn lagu sameeyo dhismaha ciidanka xoogga, uuna noqdo ciidan 
muunad qaran leh oo aan cidna cabsi gelin. Isku dhafka ciidanku wuxuu u dhici doonaa tallaabo tallaabo, 
nidaam hoos laga soo unkay oo ay guutooyinku tartiib tartiib xilligooda ku gaarayaan , isku dhaf heer 
qaran ah, hadba inta la awoodo. Waxaan xoojin doonaa kala duwanaanshaha beelaha iyo inaan cidna 
laga tegin marka la dejinayo barnaamijka iyo qorshaha tababarka ciidanka.

5. Waxaan samayn doonaa istiraatiijiyad salkeedu yahay siyaasad aan cidna laga tegin lagana tashan, 
iyaddoo sida ugu macquulsan ee Al-Shabaab looga guuleysan karaa ay tahay in loo maro qabaa’ilka. 
Waxaan dagaalka Al-Shabaab lagula jiro ka weecin doonaa milatariga, waxaana hormood ka noqonaya 
boolisku, iyadoo xoogga la saarayo howlgalada ay sirdoonku hagayaan. Waxaan xoojin doonaa cutubyada 
la dagaalanka aragagexisada ee ciidanka Booliska, halka ciidanka sirdoonku uu noqon doono ciidan dhar 
cad ah oo muuqdiisa la aqoon.

6. Waxaan Amisom u dejin doonaa qorshe cad oo ay sanadka 2018 billaabayaan in ay dalka ka baxaan, taasi 
oo ay dhinac socoto in horumar la taaban karo ay ciidanka Soomaaliyeed ka sameeyeen howl gallada ah, 
iyadoo maanka lagu hayo in AMISOM ay si tartiib-tartiib ah wadanka uga dhamaato sanadka 2020.

7. Waxaan dhisi doonaa kartida iyo wax tarka wasaaradaha amniga iyo gaashaan dhiga ee xukuumadda, 
iyadoo iskaashi wax ku ool ah laga dhex samaynayo wasaaradaha isla markaana la meel mariyo 
qorshayaasha Guulwade ee ciidanka Xooga Dalka iyo Heegan ee ciidanka Booliska.

8. Waxaan samay doonaa abaan-duul xiriiriya federaalka iyo dawlad goboleedyada si loo mideeyo ciidanka 
xooga iyo kuwa booliska qaranka. Waxaan dejin doonaa siyaasad amni qaran iyo tan qiimeynta khataraha 
oo ay isku raacsan yihiin dawlada federaalka iyo dawlad goboleedyaddu. Waxaan howl gelin doonaa 
Golaha Amniga Qaran, waxaana xaqiijin doonaa in uu si buuxda ugu howl geli karo dalka oo idil, isagoo 
ay wakiillo ku yeelanayaan maamulada xubnaha ka ah federaalka.

DIb U HAbEyNTA  gARSooRKA

Xasilinta Soomaaliya waxay ku xiran tahay in Xukunku sharciyad leeyahay, dhismaha ciidanka xooga dalka iyo 
tayaynta booliiska, iyo dib u habaynta Garsoorka. ISKUTASHI waxa ay mudnaanta siin doontaa dib u habaynta 
Garsoorka iyadoo la meel marinayo talaabooyinka soo socda :

1. Waxaan dib u eegis ku samayn doonaa hanaanka shaqada garsoorka, iyaddoo loo fidinayo tababaro lana 
adkeynayo xeerarka iyo sharciyadda la xariira Garsoorka iyo tayeynta duruufaha shaqada sida qalabeynta iyo 
guriyeynta.

2. Waxaan meel marin doonaa siyaasad isku miisaamaysa awoodaha Garsoorka, Fulinta iyo Sharci dejinta, iyadoo 
la kala cadeynayo kaalinta Xeer Iaaliyaha iyo Maxkamadaha.

3. Waxaan mudnaanta siin doonaa tababarada xirfadlayaasha sharciga oo ay ka mid yihiin qaaliyaasha 
maxkamadaha, xeer ilaaliyaha, qareenada difaaca, kuwa maxkamada dastuuriga ah iyadoo dib eegis lagu 
sameynayo Manhajka Tababarradda si loogu daro wax badan oo diiradda saaraya sharciyada iyo xeerarka 
wadanka gaar ahaan Xeerka ciqaabta iyo xeerarka caalamiga ah. 

4. Waxaan magacaabista xilalka sare ee Garsoorka sida Xeer-ilaaliyaha Guud, Maxkamadda Sare, shaqaalaha 
sare ee Wasaarada Caddaaladda ku salayn doonaa aqoon, karti iyo hufnaan, iyadoo la xadidayo mudo shaqeedka 
lana dhowrayo akhlaaqda xirfada Garsoorka.

5. Waxaan taaba gelin doonaa xeerarka iyo sharciga si looga hortago fara gelin banaanka kaga timaada Garsoorka 
iyo in lagu fuliyo xeerka ciqaabta dadka lagu helo falalkii caqabadaynaya taabagelinta Garsoorka.

6. Waxaan qiimayn hufan ku samayn doonaa qaab dhismeedka Maxkamada Sare iyadoo diirada la saarayo 
qiimaynta habka maamul iyo xirfad ee shaqaalaha maxkamada sare. 

7. Waafajinta xeerka ciqaabka sharciga Islaamka iyo xeerarka caalamiga ah ee xuquuq dhowrista. Waxaana dhisi 
doonaa Maxkamado Qaanuunka dalka u yaal, shareecada Islaamka iyo xeerka Soomaalida ku dhisan.

III. DIB u nOOLaynTa DhaqaaLaha

Sida lagu sheegay qiimayntii USAID ee sanadkii tagay lagu sameeyay kobaca dhaqaalaha Soomaaliya, Dhaqaalaha 
Soomaaliya waxa uu waajahayaa Caqabado fara badan,  waxaana ka mid ah;

• Maqnaasha xukun dawladnimo,

•  Saboolnimo xad-dhaafka,

• Shaqa la’aan baahsan oo lagu qiyaasay 75%, 

• Jawi lagu ganacsato oo aan abuurnayn, 

• Maqnaashaha sharciga iyo xeerarkii oggolaan lahaa abuurista ganacsiga xorta ah iyo  loolanka taban ee  
ganacsatada, kana hortagi lahaa ku tagrifalka ama amar ku taagleynta ganacsiga iyo xadeynta qiimaha 
waxa laga ganacsanayo.

Bangiga adduunku waxa uu tilmaamay, in sanadkii tegay wax soo saarka gudaha Soomaliya ahaa $ 5.4 Bilyan, 
waxaana daraasadaan lagu tilmaamay in karaarsiiyaha sugan ee GDP-ga Soomaaliya ahaa ganacsiga gaarka 

loo leeyahay. Waxyaabaha dibadda loo iib geeyo waxaa lagu qiyasay in ay  kor u kaceen 14%, waxa halka la 
soo dhoofsado ay gaarayaan sadex meelood laba ka mid ah. Hoos u dhaca dhaqaale waxaa looga fursan karaa 
dhiirrigelin wax soo saarka gudaha, kordhinta wax dhoofinta iyo yareynta ku tiirsanaanta dibadda.

Aragtida ISKUTASHI ee dhinaca kobaca dhaqaalaha waa meel marinta qorshe dhaqaale oo isku xiriirsan, 
kaasoo dib u habayn lagu sameeyo hay’adaha dawliga ah iyo sharciyada ganacsiga iyo maalgashiga, lagana 
faa’iido khayraadka badan ee dalka, lana nooleeyo ilaha dhaqaale ee wax soo saarka gudaha si loo gaaro “ ISKU 
FILNAANSHO DAL”.

Sida laga soo xigtay Qorshaha Horumarinta Qaranka (QHH), Soomaaliya waxay leedahay xaddi badan oo 
khayraad ah, waxayna Soomaaliya abuuri kartaa malaayiin fursado oo shaqo ah iyo soo jiidashada maalgalin 
baaxad leh oo ka timaada dibadda. Qaybahaas waxaa ka mid ah xoolaha, kalluumeysiga, beeraha, tamarta iyo 
khayraadka macdanta.  Sida uu sheegay Qorshaha Horumarinta Qaranku ( QHH),  Waxaa jira suuragalnimo ah, 
in ay ka imaan karto isku filnaasho buuxda hadii si togan loo maalgeliyo loona Maamulo..

ISKUTASHI ujeedkeedu wuxuu yahay muujinta dadaal wadajir ah oo lagu dardar gelinayo kobaca dhaqaalaha,  
shanta sano ee soo socota, laguna yareynayo heerka shaqa la’aanta baahsan ee dalka ka jirta, lana kordhiyo 
wax dhoofinta 40%, sarana loo qaado dakhli arurinta. Waxaa dib u habayn lagu sameyn doonaa sharciyada 
maaliyadda, iyadoo si gaar ah mudnaan loo siinayo sharciyada Bangiyadda. Waxaan samayn doonaa  miisaaniyad 
lagu kalsoonaan karo lagana bixi karo. Waxaan meelmarin doonaa qorshe lagu dhisayo kaabayaasha dhaqaale 
ee korontada, gaadiidka dadwaynaha, biyaha iwm, si loo furo dhaqaalaha loona abuuro fursado shaqo. Waxaan 
kaloo ka shaqayn doonaa abuurista bay’ad lagu soo jiidanayo maalgashiga si loo kari karoodo dayn qaadasho, 
taasina waxay ku imaan kartaa dib u habayn lagu sameeyo hay’adaha maaliyada.   

SIyAASADDA MAAlIyADDA

Caqabadaha wajiyada badan ee Soomaaliya haysta waxaa ka mid ah, siyaasad dhaqaale oo taag daran, taasoo 
sababtay ku tiirsanaan aan xad lahayn ee gargaarka shisheeye. Inta badan kharashka ku baxa dawladda ajnabi 
ayaa bixiya; sida mushaarka shaqaalaha rayidka ah, ciidanka, iyo adeegyada bulshada ee muhiimka ah ee 
dawladda looga baahnaa, waana mid kamid ah waxyaabaha keenay luminta kalsoonida dadwaynaha.

Muhiimadda ISKUTASHI waa in hoosta laga xariiqaa qorshaha muddada fog ee dib u habeynta, jihaynta 
hay’adaha iyo qaab-dhismeedka maaliyadeed si aan sare ugu qaadno dakhli, loona helo ilo cusub ee dakhli, 
sida  xawaaladaha, isgaarsiinta iyo soo bandhigidda tallaabooyin cusub oo lagula dagaalamayo musuqmaasuqa 
ilaha dakhliga ee hadda jira . Waxa kale oo aanu kor u qaadi doonaa isu-duwida iyo habeynta Hanaanka Dakhli 
aruurinta Dowladaha hoose.

ISKUTASHI wuxuu qaadayaa tallaabooyin degdeg ah si kor loogu qaado ururinta dakhliga, lana hagaajiyo 
Maamulka Furdooyinka , si loo fuliyo tallaaboyinkaas waxaa la sameynayaa qorshaha soo socda:

• Sameynta Hay’adda Canshuuraha Soomaaliya, waxaan soo bandhigi doonaa sharci abuuraya  qaab cusub 
oo  hay’adeed, oo ka shaqeeya abaabulka dakhliga oo si madax-bannaana u qabsan doona hawsha ururinta 
canshuuraha iyo maaraynta Furdooyinka, Waxaayna wada shaqeyn toos ah dhex mareysaa wasaaradda 
maaliyadda.

• Siyaasada Miisaaniyadda: miisaaniyadda dawladda waa dokumiintiga ugu muhiimsan dastuurka ka dib, 
sidaas darteed waa in ay ahaataa muraayad lagu arko dhibaatooyinka dalka ka jira si oo wax looga 

qabto. Miisaaniyada iyo qorshe hawleedyada dawlada isma daboolaan markstana farqi ayaa jira, laakiin 
ISKUTASHI wuxuu xaqiijinayaa in miisaniyada iyo qorshe hawleedka dawlada ay isku jaan go’naadaan..

• Xoojinta fulinta iyo kordhinta dakhliga: Barnaamijkani waxa uu tixgelinayaa baahida dareenka deg deg 
ah ee loo qabo in lagu kordhiyo Dakhliga Gudaha, iyaddoo la dedejinayo diiwaangelinta ganacsiga iyo 
canshuuraha. Waxa kale oo Baarlamaanku la hor gayn doonaa sharciga isgaarsiinta iyo sharciga hirgelinta 
hay’adaha maaliyadda. Waxaan kaloo ISKUTASHI soo bandhigi doonaa diyaarinta sharciga canshuuraha 
oo faahfaahsan.

•  Habraaca Miisaaniyadda : Waa lagama maarmaan in la yareeyo deynta dowladda lana  dheelli-tiro 
miisaaniyadda. Miisaaniyaddeena waxaa ku jira xaddi badan oo deyn ah , in kastoo, hay’adaha qaar sida 
Bangiga Adduunka iyo IMF ay la dadaalaya in ay soo rogaan qorshe cusub oo  ay ku garab qabanayaan 
hay’adaha dawliga ah ee dalkeena, laakiin Hogaanka dalkeenu uma muuqdo mid la jaanqaadi kara 
qorshayaasha caynkaan ah, sababtoo ah waxaan jirin rabitaan siyaasadeed.

• Dib u eegista wixii la bixiyey: Waxaa lagama maarmaan ah in dib loo eego shirkado khaas ah oo shanti 
sano ee ugu danbeeyey loo gacan geliyey ila dakhli oo muhiim ah oo ay ku jiraan Garoonka Diyaaradaha, 
Dekedda, baaritaanka shidaalka iyo gaaska, kalluumaysiga, iyo heshiisyada kale ee lagu bixiyay hab 
hufnaan la, aan ah, iyadda oo aan la raacin xeerarka aasaasiga ah ee wax soo iibsiga iyo heshiisyada 
(procurements ).

ISKUTASHI wuxuu dejin doontaa qorshaha dhaqaale ee mudnaanta leh 4ta sano ee soo socota iyadoo la 
tixraacayo Qorshaha Horumarinta Qaranka  (NDP), iyo qorshayaasha kale ee wasaaradaha kala duwan ee 
dowladda. Ujeedkuna waa in la qaado tallaabooyin dhaxal gala oo lagu hormarinayo siyaasadaha maaliyadeed 
iyo kuwa dhaqaale si loo gaaro in aan is wedi karno. ISKUTASHI wuxuu abuuri doonaa jawi lagu kalsoonaan 
karo oo maalgashiga ganacsi lagu aamini karo , taasoo ah  adkeynta xeerarka iyo sharciga maal-gashiga,  iyadoo 
sare loo qaadayo kobaca iyo fursadaha shaqo abuur. Waxaana arrinkaas laf dhabar u ah iskaashiga dawladda iyo 
ganacsiga gaarka ah.

MAAlgElINTA qAybAHA WAX Soo SAARKA 

Soomaaliya ayaa ka imaaneeysa meel fog, mudadii 15 sano ee la soo dhaafay, Wax badan ayaa la qabtay si 
gooni ah ganacsiga gaarka loo leeyahay, laakiin khayraadka dabiiciga ah ee dalka ayaa la dayacay oo aan laga 
faa’iidaysan . qorshaha ISKUTASHI waa qorshe hammi qaran leh, karaarna siinaya kobaca dhaqaalaha iyo 
kaabayaashiisa. Ssioo kale wuxuu meel marin doonaa shuruuc adag oo muhiim ah, kuwaasoo noolaynaya ilaha 
soo jireenka ah ee dhaqaale iyo kuwa khayraadka dabiiciga ah, si loo yareeyo xadiga ku tiirsanaanta shisheeyaha.

Aragtideenu waa, in la hubiyo qaybaha muhiimka ah oo lama huraanka u ah, in la  cusbooneysiiyo sida uu 
dhigayo Qorshaha Horumarinta Qaranka (QHQ), kaasoo ka kooban tallaabooyinka kala duwan ee horumarka 
dhaqaale, laakiin sidoo kale si loo hubiyo  fulinta waxaa lama huraan ah taaba gelin istaraatiijiyadeed . Waxaan 
aaminsan nahay in wadada isku -tiirsanaanta Soomaaliya ay cagta saareyso hadey ka faa’iido  khayraadka ay  
hodanka ku tahay.

qAybAHA WAX Soo SAARKA Soo jIREENAKA AH:

Kordhinta wax soo saarka Beeraha: ISKUTASHI wuxuu muhiim u arkaa wax soo saarka beeraha, taasoo muhiimad 
gaar ah ugu leh shaqo abuurista iyo yareynta saboolnimada,  waxaana la dhigayaa hanaan siyaasadeed ayadoo 
la kaashanayo wasaaradda beeraha, Isku-tashi waxa ay ahamiyad gaara siineysaa, in wasaarada beeraha ay door 
hogaamineed ka ciyaarto soo bandhigida xeerka iyo siyaasada wax soo saarka Beeraha..

TAyEyNTA qAybTA XoolAHA 

Xoolaha waa isha dhaqaale ee ugu muhiimsan, iyadoo 70% dadku ku tiirsanyahay wax soo saarka xoolaha. 
Waxaa dhoofinta xoolaha laga helaa fursado shaqo, iyo lacagta adad ee doolarka Maraykanka, waana 40% GDP-
ga dalka. Xoolaha waa il-nololeedka xoola-dhaqatada, kuwaas oo laf dhabar u ah dakhliga dowladda, waxayna 
keentaa shaqo tiro badan oo ah xirfad iyo adeeg bixin. Wasaarada Xanaanada Xoolaha iyo Daaqa ayaa hormood 
ka noqon doonta dejinta xeerarka iyo siyaasada tayeynta wax soo saar ka xoolaha. 

SARA U qAADKA WAX Soo SAARKA jAllAAbASHADA.

Wax soo saarka iyo ka faa’iideysiga Khayraadka badda, waxa uu kamid yahay kuwa ugu muhiimsan ee ilaha 
Dhaqaale ee  Soomaaliya. Waxa uu shaqa abuur u yahay dad badan oo joogteeya xirfadda Kalluumeysiga. 
Soomaaliya waxay leedahay xeebta ugu dheer Afrika, kasoo bilow baabul mandab illaa Gacanka Cadan illaa 
Badweynta Hindiya, Waa mid ka mid ah xeebaha aduunka ugu khayraadka badan, waxaa ayna fursad shaqo u 
tahay Malaayiin Somalia ah. Hadaba si sare loogu qaado wax soo saarka Jallaabashada waxaa lagama maarmaan 
ah, in la sameeyo xeerarka iyo sharciyadda la xariira badaha iyo kalluumeysiga iyo tayaynta xirfadlayaasha ka 
shaqeeya mihnadda kalluumeysiga, ayadoo sharciyaddaas iyo xeerarkaas ay dejin doonto Wasaaradda badaha 
iyo kalluumeysiga.

DIb U qAAbEyNTA KAAbAyAASHA DHAqAAlAHA.

Dagaaladii ka dhacay Soomaaliya waxa ay galaafteen in badan oo ka mid ah kaabayaasha dhaqaalaha, kuwaas 
oo wax yeello kasoo gaartay inti uu socday dagaalku. Qaybaha ugu muhiimsan ee ku saamoobay burburkii dalka 
waxaa kamid ah, Wadooyinkii, Gegooyinkii diyaaradaha, Dekadaha Dalka, Tamarta iyo isgaarsiintii dalku lahaa, 
dhammaan qaybhaas aan soo xusnay ama maba jiraan ama waxaa soo gaaray burbur wayn.

ISKUTASHI waxaa ka go’an istaraatiijiyada hanaanka dib u habeynta kaabayaasha dhaqaalaha oo muhiim u 
ah dib u kabashada dhaqaalaha Soomaaliya, amniga,shaqa abuurka, nabad soo celinta iyo horumarka dalka. 
Waxaa laga maarmaan ah qorshe cad oo lagu meelmarinayo dhismaha kaabayaal dhaqaale oo casri ah, kaasoo u 
adeegaya kobaca dhaqaalaha dalka iyo abuurka Soomaali cusub oo la saan qaada caalamka ayadoo la noolaynayo 
Xeerarka iyo sharciyadda la xariira Horumarinta kaabayaasha dhaqaalaha.

SHARCIyADDA MAAlgElINTA gAARKA AH.

Soomaaliya waxa ilaah ku manneystay,dad firfircoon oo hiba loo siiyay ganacsiga iyo hal-abuurka kale ee wax 
soo saar, waxa ay si mugleh uga muuqdaan Qurbaha iyo meela badan oo ka mid ah qaaradda madow iyo 
Soomaaliya gudaheeda.

Markii meesha laga saray Dowladii Soomaaliya 1991-dii waxa dhammaan dhaqdhaqaaqii dhaqaale isu bedelay 
Ganacsiga gaarka loo leeyahay, mana jiro wax xeer iyo sharci ah oo haga Ganacsiga. ISKUTASHI wuxuu meel 
marin doonaa sharciyadda la xariira Ganacsiga gaarka loo leeyahay iyo sidii loo sahli lahaa suuq gaynta xorta ah 
oo saameyn ku leh sara u qaadka ganacsiga gaarka ah, qodobada salka u ah Siyaasadda ISKUTASHI ee la xariirta 
ganacsiga Gaar ah waxay kala yihiin:

Nabadda iyo amniga: Waa mid kamid ah arrimaha lafdhabarka u ah ee saamaynta togan iyo tan tabanba ku leh 

horumarinta ganacsiga iyo dhaqdhaqaaqa la xariira. ISKUTASHI wuxuu adkaynayaa nabadgelyada iyo amniga 
marinada ganacsi iyadoo la meel marinayo siyaasad ganacsi wadaag, taasoo laga faa’iidaysanayo suuqa dalalka 
deriska ah.

Kaabayaasha Dhaqaalaha: Tayaynta kaabayaasha Dhaqaalaha waa mid ka mid ah wax yaabaha lama huraanka 
u ah Horumarinta Ganacsiga, 4tii sano ee lasoo dhaafay wax yaabaha lagu guul darreystay waxa ka mid ah soo 
noolaynta kaabayaasha dhaqaalaha.

Dhiirri gelinta Hal-abuurka : siyaasadda Isku tashi waxay mudnaan gooni ah siineysaaa dhaqdhaaqa lagu sidkay 
hal-abuurka ganacsi ee Soomaaliyeed, hadii ay ahaan lahayd Ganacsiga yaryar iyo kan waynnba.

Mas’uuliyadda: Ganacsiga gaarka ah ma shaqeyn karo hadaan lagu sidkin dadaaalka dolwadnimo iyo dhaqaalaha 
qaranka, sidaa daraadeed qorshe siyaasadeedka Isku tashi waxaa kamid ah, abuurka hanaan sahlaya isku xirka 
ganacsiga gaarka ah iyo dhaqaalaha qaranka.

Hanaan dakhli arurin hufan:  isha dhaqaale ee koobaad ee dowlad walba waa canshuurta iyo dakhliga kale, 
waxaana lagama maarmaan ah, in la helo hab ay ku dheehantahay hufnaan ay bulshadu aaminto si loo helo qaab 
dakhli ku filan socod siinta hawlaha dawlada

IV  aDeega DanTa guuD, La XIsaaBTanka IyO XaDaynTa 
Musuqa 

Dhowr iyo labaatan sano oo colaado sokeeye la soo maray waxay burburisay kaabayaashi adeega danta guud 
iyo hay’adihii dawliga ahaa. Taasi waxay keentay in aadeegii danta guud la waayo hay’adihii ka shaqayn lahaana 
ay maamul xumi iyo hanaan dawli la’aan darteed waxtar yeelan wayaan. Waxaa lagu guul daraystay dhismaha 
hanaan maamul iyo kaabayaashii adeega danta guud .

lA DAgAAlANKA MUSUqMAASUqA.

Musuqmaasuqu waa masuuliyadii dawladeed ee laguugu aaminay oo lagu takri falo loogana faa’iideysto dana 
gaar ah, waxaana lagu qeexaa inuu yahay ku tumashada Mabada’a hufnaanta, waana tilaabo wiiqaysa awooda 
Dowladnimo. Waxa jira musuq baahsan oo ka dhexjira hay’adaha Dowladda federaalka dhexdeeda, kaasoo 
wiiqay kalsoonidii shacabku dawlada ku qabeen. Musuqmaasuqu wuxuu astaan u yahay taag-yarida dowladda 
isagoo xayiray kobaca dhaqaale iyo hanaanka dakhli aruurinta iyo Dimuquraadiyada.

Mudooyinkii danbe waxaa soo ifbaxay dad u abaabulan qaab qabiil, danaysi ganacsi iyo shabakado siyaasadeed 
si ay gacanta ugu dhigaan hantida qaran iyo khayraadka Dalka . Shabakadahani waxay xanibeen horumarinta 
dhaqaalaha dalka, heshiis siyaasadeed oo loo dhan yahay, waxaa  ayna khatar ku yihiin nabadda, iyo xasiloonida 
Soomaaliya. Hogaanka dawladu wuxuu qayb ka yahay meel marinta qorshahaas kaa soo ka marin habaabiyey in 
ay xooga saarto hadafka fog ee Soomaalita lagu xasilinayo. Al-shabaab waxa sabab u ah jiritaankooda, ayadoo 
aysan jirin dowlad awood leh oo la imaan karta hal-abuur dowladeed iyo sharciyad adag oo looga hortago 
xagjirnimada, taas oo ah natiija ka timid Musuqmaasuqa iyo lunsiga Hantida dadwaynaaha iyo dowladii oo aan 
soo jidaneyn dadka hal-abuurka iyo aqoonta leh,  ( Naas nuujin iyo nin jecleysi) ,  dhibaatooyinkaas kore waxaan 
kusoo koobeynaa qodobada hoose:

1. Caqabadaha Sharciga. taya xumada hay’adaha dowladda iyo kuwa aan dowliga ahayn waxa ay mugdi 
geliyeen kala sooc la’aanta danta guud iyo danaysiga gaarka ah, waana tan wiiqday sharciyadda hay’adaha 
dowlada,sharciga oo la baalmaro wuxuu sabab u noqdaa luminta kalsoonida dadka, taasi waxay keentay tabardari 
ku timaada awoodii dawladeed.

2. Rabitaan Siyaasadeed. Iyadoo ay jirto caqabadaha tayada iyo sharciyadda hadana maamulka iminka jira malaha 
rabitaan siyaasadeed oo looga hortegayo musuqmaasuqa iyo lunsinsiga hantida qaranka oo noqatay caqabadaha 
ugu waa wayn ee qarnigaan ku hor go’an Dowladnimada Soomaaliya. Hadaba Iskutashi waxa mudnaanda 1aad 
u ah la dagaalanka Musuqmaasuqa ayadoo loo maraa wadiiqooyinka soo socda:

A. in la sameeyo siyaasadda la dagaalanka Musuq maasuqa iyo horumarinta qorshaha ku aadan  fulinta  
qorshaha siyaasadda adkeynta sharciga iyo xeerarka.

B. in la dardar geliyo qodobka numberkiisu yahay 111C ee Dastuurka Dowladda Soomaaliya iyadoo la 
dhisayo Gudiga la dagaalanka Musuqmaasuqa oo noqan doona Gudi madax banaan, xubin ahaashaha 
gudigaan waxa ay noqan doontaa dad aqon leh oo ka kala imaanaya Gobollada dalka, ururada bulshada 
iyo aqoonyahanada soomaaliyeed, wuxuuna awood u yeelanayaa baaritaan, eedeyn, ganaaxid iyo xabsi 
dhigis 

C. Sameynta iyo sara u qaadka Hay’adda Jaangoynta dakhliga qaranka iyo dhiirri gelinta dabagalka hantida 
madaxda dowladda.

D. Samaynta Guddigga iibka qaranka oo ay ka shaqeeyaan xirfadlayaal khibrad leh oo maamuli doonaa 
dhammaan qandaraasyada waaweyn, lana socan doona habka loo isticmaalayo iyadoo la waafajin doono, 
halbeegyada caalamku aqoonsan yahay ee nidaamka dawliga ah.

V XasILOOnIDa gOBOLka IyO IskaashIga caaLaMIga ah 

Markaan dib u eegno khaladaadka Taariikhda Soomaaliya ee qarnigii tegay waxa ay xariir la leedahay siyaasadda 
arrimaha dibada. Qaladaad fara badan oo la galay, laga soo bilaabo soo gelitaankii gumeysiga ee gayigeena 
ayaa qayb wayn ka ahaa burburkii Soomaaliaya ee bilowgii sagaashameeyadii, taasoo sabab u noqotay xasilooni 
darida Gobolka.

Qaladaadka badankood waxaa sal u ahaa faham yarida luqada diblamaasiyadeed, sidoo kale waxa jira isla fal 
gal la’aan ah dhinaca bulshada caalamka ah iyo ogaal la’aan ku aadan xeerarka iyo sharciyada caalamiga ah.

Waxaan garaw sanahay in dadaalka caalamiga ah iyo taageerada beesha caalamka ay keeneen nabad gelyo yar 
iyo xasilooni, hadana taas macneheedu maah in aan gaarnay xalkii ugu danbeeyay ee caqabadda Soomaaliya.

Si looga talaabsado caqabadaha waa in la helaa xal ka yimaada Soomaali oo salkiisu ku fadhiyo Sharciyad adag 
kana turjumaa sharafka iyo karaamada umada Soomaaliyeed annagoo maskaxda ku hayna, dimmuquraadiyadda 
iyo dowlad wanaaga iyo dhammeystirka hanaanka dib u heshiisiinta.

ISKUTASHI ujeedkiisu waa in la helo qaran soomaaliyeed oo danihiisa ilaashada, diiradana saara sidii lagu 
gaari lahaa isku filnaan. Sidoo kale wuxuu ISKUTASHI diirada saarayaa, in siyaasadda arrimaha dibada ay ka 
billaabato gurigaada waxaana mudnaan gooni ah la siinayaa, in Soomaaliya ahaato Dowlad adag oo dhigta 
qorshe hagaya danaha Dowladnimo iyo in dalka la gaarsiiyo inuu ka faa’iideysto khayraadkiisa, abuurana Xariir 
adag oo caalamka ah .

Siyaasadda arrimaha dibada ee Soomaaliya waa in ay ahaataa mid ilaalisa ujeedooyinka soo socota:

A. Ilaalinta midnimada, madax banaanida iyo siyaadada Soomaaliya.

B. Dhiirii gelinta sidii lagu gaari lahaa Dowlad Soomaalyeed oo isku filan.

C. In hab nabad gelyo ah lagu xalliyo khilaafka iyo muranka Soomaaliya kala dhexeeye dalalka deriska ah.

D. Adkeynta iskaashiga shucuubta geeska Afrika iyo u hawlgelida  nabadgelyada Gobolka iyo tan Caalamka 

F. In loo fududeeyo ganacsatada Soomaaliyeed hawlahooda Ganacsiga ee dibada si loo kobciyo 
dhaqaalohooda.

G.In la Qurxiyo muuqaalka iyo Sumacad Siyaasadeed ee arrimaha dibada 

H. Abuurka midnimada qurba joogta soomaaliyeed.

Mabaadii’da haboon oo hormuudka u noqan karta si loo helo xariir caalami ah iyo wada shaqeyn wayn waa ina 
la helaa:

1. Muqadasnimada Midnimada iyo ilaalinta sharafka iyo karaamada soomaaliyeed.

2. Kawada shaqeynta nabadgelyada wadamada deriska ah iyo kuwa caalamka

3. In khilaafaadka lagu xalliyo wada hadal iyo macnaha kale oo nabadda keeni kara.

4. Ilaalinta sinnaanata, Madaxbanaanida iyo Midnimada dhulka Soomaaliyeed. 

5. Tixgelinta Caadooyinka, Dhaqamada iyo xeerarka Caalamiga ah: 

Siyaasadda arrimaha dibada ee Soomaamliya Waxaa ay adeegsan doontaa Dhammaan Dhinacyada Muhiimka ah 
ee diblamaasiyadda si loo gaaro hadafka iyo ujeedka, waxaana xooga la saarayaa shaqaaleysiinta diblomaasiyiin 
aqoon leh oo dhisi kara xiriir nabadeed, iyo mid dhaqaale iyadoo laga faa’iideysiga qurbajoogta ku faafsan 
dunida dacalladeeda.

siyaasadda arrimaha dibada Soomaaliyeed waa, in ay noqataa mid la jaan qaada hanaan aqoonsiga Soomaaliyeed 
si lamid ah Wadamada Afrika, Carabta iyo dunida Muslimka,waayo waxaan ka tirsanahay qaaradda Madoow, 
sidaas si lamid ah waxaan ka tirsanahay Wadamada Carabta iyo ururka iskaashiga islaamka.

ISlAAXINTA  DANTA gUUD

Waxyaabaha gundhigga u ah hanaqaadka siyaasadda Soomaaliya waxaa kamid ah, in la abuuro jawi siyaasadeed 
oo sahla dowlad wanaaga. ISKUTASHI wuxuu tiir muhiim ah u aragtaa islaaxinta danta guud iyo taaba gelinteeda.

Dowlad wanaaga waxaa muraayad u ah horumarka laga gaaro arrimaha dowladnimo ee muhiimka ah sida, 
amniga, saraynta sharciga, hufnaanta Garsoorka, Ilaalinta xuquuqda muwaadinka, horumarinta tayada aadanaha 
iyo Kobcinta dhaqaalaha, dhamman waxyaabahaas waxaa lagu xaqiijin karaa Dowlada adag oo gudata 
waajibkeeda adeega Bulsho oo lagu sidkay isla xisaabtan iyo hufnaan.

la’aanta xirfadleyda loo baahnaa, yarataan tababarada iyo dadka aan tayada lahayan ee ka shaqeeya Xaafiisyada 
muhiimka u ah shaqada dowladadeed iyo hogaanka siyaasadeed waxaa ay sahleen in uu abuurmo lunsi wayn 
oo ka jira Hay’adaha Dowladda dhexdooda, waana arrinta keentay in ay lunto kalsoonidii Shacabku ku qabay 
Dowladda.

Marka la Sameeyo  barbardhig, Ganacsiga  gaarka ah ee Soomaaliya ayaa muujiyay hufnaan hagaagtay,  muddo 
sannado ah, qaybta dadweynaha waxaa sii kordheyay Muhiimadeeda waxaana yaraa  tayada adeeg-bixinta ee 
Dowladnimo, dhinaca kale Inkasta oo uu ahaa wax  iska caadi  deeq-bixiyeyaasha caalamiga, in ay isticmaalaan 
hay’adaha aan dawliga ahayn si ay u baahan gargaar bini’aadanimo iyo mashaariicda horumarineed, Gargaarka 
aadaninmo, in  uu abuuro shaqo.

Marxaladahii hore inta badan shacabka Soomaaliyeed  kuma hawlanayn hawlo wax soo saar leh, ayadoo in badan 
oo shaqa la’aan, dawladdu waa in ay horumarisaa  nidaamyada hal abuurka leh oo ay isticmaalaan awoodaha 
maamul wanaajinta si ay u maareeyaan barnaamijyada horumarinta, xukun siyaasadeedka iyo dadweynaha lana 
dhiirri geliyo  sharciga  loo marayo maamul-wanaagga.

TAARIIKH NololEEDKII Avv. C/RAXMAN C/SHAKUUR  WARSAME 
• C/raxmaan c/shakuur wuxuu ku dhashay degmeda B/burte ee Gobolka Hiiraan dabayaaqadii lixdimaadki. 

• Wuxuu tacliintiisii Hoose/ Dhexe iyo sare ku qaatay isla Degmadda Buuloburte  isagoo labo sano oo 
gurmadka qaranka ah ku qaatay xerada Dab iyo Dhagax ee isla degmadaas

• C/raxmaan wuxuu shahaadadiisii koowaad ee jamacadda ka qaadatay Jaamacadda Caalamiga ah ee Afrika 
ee wadanka Suudaan oo uu ka bartay sharciyada, isagoo Shahadadii labaad Masters Degree ku sameeyey 
sharciga gaar ahaan  COMPARATIVE FEDERALISM) wadanka Malaysia  Jaamacada National University Of 
Malaysia.

• Wuxuu koorsooyin la xiriira Qorsheynta, hogaanka  maamulka, Xallinta Khilaafaadka, Dhismaha Nabadda 
Xariirka istaraatiijiyaadka ku sameeyey Machadka Hogaanka iyo Maamulka ee London.

• C/raxmaan ka hor intii uusan ku biirin siyaasada wuxuu ka shaqeeyey arrimaha Samafalka isagoo madax 
ka noqday Hay’atul culyaa.

• Wuxuu kaloo ahaa dadka u dhaqdhaqaaqa xuquuqda siyaasadeed ee dadka Soomaaliyeed ee wadanka 
UK, isagoo ka mid ahaa aasaasayaashii Somali Concern Group iyo Somalia Diaspora Conference..

• Wuxuu madax ka noqday Xarunta Islaamiga ah ee Waqooyiga London oo ah xarunta sedexaad ee Dalka 
Ingiriiska ugu wayn. 

• Wuxuu ka shaqeeyey saxaafadda isagoo tafatire ka ahaa website goobjoog iyo majaladda Hiiraal. 

• Wuxuu xubin joogta ah ahaa mudo 10 sano ka badan xarunta daraasaadka xiriirka dawliga ah ee Chatam 
House

• Wuxuu kaloo garwadeen ka ahaa shirkii dib u heshiisiinta ee Jabuuti isagoo madax u ahaa wafdigii 
wadahadallada u matalayey Isbaheysigii Dib u Xoreynta Soomaliya halkaasoo lagu soo dhisay dawlada 
haatan mireheeda la guranayo. 

• C/raxmaan wuxuu noqday xubin Baarlamaanka ka tirsan isagoo loo magacaabay wasiirkii qorshaynta 
Qaranka iyo Iskaashiga Caalamiga ah ee DKMG.

•  C/raxmaan wuxuu Soomaaliya u metalay shirarka heer gobol iyo caalami ah oo  badan, isagoo shir 
gudoomiyey markii ugu horaysay mudo 20 sano ah Golaha wasiirada Arrimaha debeda ee  jaamacadda 
carabta ee ka dhacay dalka masar sanadkii 2010kii ,  halkaasoo  wasiiradii iyo safiiradii  shirka ka qeyb 
galay ay Somaliya ugu Hambalyeeyeen ammaan  ugu soo jeediyeen qaabkii uu shirka u hagay Mr 
Cabdiraxman gaar ahaan Xirafaddii iyo Diblomaasiyadda uu muujiey

• Craxmaan wuxuu shirkii Kampala ee lagu saxiixay heshiiska Roadmap ka u metelay Baarlamaanka, 
halkaasoo ay Gudoomiyihii Barlamaanka iyo Madaxwynaha ku kala saxiixayey Kampala Accord  sanadkii 
2011.

• Wuxuu la taliye mudo sanad iyo bar ku dhowaad ah u ahaa Madaxweyne Xasan Sheikh isagoo so gooni 
ah ugu xilsaarnaa Shirkii London, kana qaybqaatay wada hadalkii Jubaland iyo Dawlada Federaalka ah.

• Wuxuu iska casilay xilkaas kadib markii ay Isla jaanqaadi waayeen ragii tallada Dalka isku meeray. Wuxuu 
Craxmaan la taliye sare ee Arrimaha Siyaasada u noqday Ergeyga gaarka ah ee xoghayaha guud we 
Qaramada Midoobay u qaabilaan Arrimaha Soomaaliya Ambassador Nicolos Kay iyo Macheal Keating. 
Halkaasoo uu kala shaqeeyey Arrimaha dhismaha dawlad goboleedyadda, dib u eegista dastuurka, 
diyaarinta hanaanka doorashooyinka iyo dejinta siyaasadda Amniga. 

• C/raxmaan waa nin aqoon u leh Diinta Islaamka, gaar ahaan si qoto dheer u darsay Falsafadda iyo fikir ka 
Islaamiga ah ee mucaasarka ah.

• Waa siyaasi dhextaal u ah jiilalka siyaasadeed ee Soomaaliya, xiriir wanaagsana la leh xoogaga siyaasadeed 
ee Soomaaliya.

aBDIRahMan



aBDIRahMan
VOTe

 aBDIshakuR!
Political stability and 
national cohesion

Restructuring 
security sector 

Revitalizing somali’s 
economy sector 

Public services, accountability, 
combating corruption

Regional stability and 
International cooperation 


